
1 Thessalonians 11 thissaluneekiyon 1

1 Paulus aur silvanus aur teemuthiyus ki or se thissalunikiyon ki kaleesiya ke naam jo Parmeshwar
pita aur Prabhu Yeshu Masih mein hai. Anugrah aur shanti tumhein milti rahe.

2 Ham apni prarthanaon mein tumhein smaran karte aur sada tum sab ke vishay mein Parmeshwar
ka dhanyavaad karte hain.

3 Aur apne Parmeshwar aur pita ke samhane tumhare vishwaas ke kaam, aur prem ka parishram,
aur hamare Prabhu Yeshu Masih mein aasha ki dheerta ko lagataar smaran karte hain.

4 Aur he bhaiyo, Parmeshwar ke priya logon ham jante hain, ki tum chune hue ho.

5 Kyonki hamara susmachaar tumhare paas na keval vachan matra hi mein varan samarth aur
pavitra aatma, aur bade nishchay ke saath pahuncha hai; jaisa tum jante ho, ki ham tumhare liye
tum mein kaise ban gaye the.

6 Aur tum bade klesh mein pavitra aatma ke aanand ke saath vachan ko maan kar hamari aur
Prabhu ki si chaal chalne lage.

7 Yahan tak ki makiduniya aur akhya ke sab vishwasiyon ke liye tum aadarsh bane.

8 Kyonki tumhare yahan se na keval makiduniya aur akhya mein Prabhu ka vachan sunaya gaya, par
tumhare vishwaas ki jo Parmeshwar par hai, har jagah aisi charcha phail gai hai, ki hamein
kahne ki aavashyakta hi nahi.

9 Kyonki ve aap hi hamare vishay mein batate hain ki tumhare paas hamara aana kaisa huaa; aur
tum kaise moorton se Parmeshwar ki or phire taki jeevte aur sachche Parmeshwar ki seva karo.

10 Aur uske putra ke swarg par se aane ki baat johte raho jise us ne mare huon mein se jilaya,
arthaat Yeshu ki, jo hamein aane vale prakop se bachata hai.



1 Thessalonians 21 thissaluneekiyon 2

1 He bhaiyon, tum aap hi jante ho ki hamara tumhare paas aana vyarth na huaa.

2 Varan tum aap hi jante ho, ki pahile pahil philippi mein dukh uthane aur upadrav sahne par bhi
hamare Parmeshwar ne hamein aisa hiyaav diya, ki ham Parmeshwar ka susmachaar bhari
virodhon ke hote hue bhi tumhein sunayen.

3 Kyonki hamara updesh na bhram se hai aur na ashuddhata se, aur na chhal ke saath hai.

4 Par jaisa Parmeshwar ne hamein yogya thahrakar susmachaar saumpa, ham vaisa hi varnan karte
hain; aur is mein manushyon ko nahi, parantu Parmeshwar ko, jo hamare manon ko janchta
hai, prasann karte hain.

5 Kyonki tum jante ho, ki ham na to kabhi lallopatto ki batein kiya karte the, aur na lobh ke liye
bahana karte the, Parmeshwar gavaah hai.

6 Aur yadyapi ham Masih ke prerit hone ke karan tum par bojh daal sakte the, taubhi ham
manushyon se aadar nahi chahte the, aur na tum se, na aur kisi se.

7 Parantu jis tarah mata apne balkon ka palan-poshan karti hai, vaise hi ham ne bhi tumhare beech
mein rah kar komalta dikhai hai.

8 Aur vaise hi ham tumhari lalsa karte hue, na keval Parmeshwar ko susmachaar, par apna apna
praan bhi tumhein dene ko taiyaar the, isliye ki tum hamare pyare ho gaye the.

9 Kyonki, he bhaiyon, tum hamare parishram aur kasht ko smaran rakhte ho, ki ham ne isliye raat
din kaam dhandha karte hue tum mein Parmeshwar ka susmachaar prachaar kiya, ki tum mein
se kisi par bhaar na hon.

10 Tum aap hi gavaah ho: aur Parmeshwar bhi, ki tumhare beech mein jo vishwaas rakhte ho ham
kaisi pavitrata aur dharmikta aur nirdoshta se rahe.

11 Jaise tum jante ho, ki jaisa pita apne balkon ke saath bartaav karta hai, vaise hi ham tum mein se
har ek ko bhi updesh karte, aur shanti dete, aur samjhate the.

12 Ki tumhara chaal chalan Parmeshwar ke yogya ho, jo tumhein apne rajya aur mahima mein
bulata hai.

13 Isliye ham bhi Parmeshwar ka dhanyavaad nirantar karte hain; ki jab hamare dwara Parmeshwar
ke susmachaar ka vachan tumhare paas pahuncha, to tum ne us manushyon ka nahi, parantu
Parmeshwar ka vachan samajhkar (aur sachmuch yah aisa hi hai) grahan kiya: aur vah tum mein
jo vishwaas rakhte ho, prabhavshali hai.

14 Isliye ki tum, he bhaiyo, Parmeshwar ki un kaleesiyaon ki si chaal chalne lage, jo yahoodiya mein
Masih Yeshu mein hain, kyonki tum ne bhi apne logon se vaisa hi dukh paya, jaisa unhonne
Yahudiyon se paya tha.



15 Jinhon ne Prabhu Yeshu ko aur bhavishyadwaktaon ko bhi maar dala aur ham ko sataya, aur
Parmeshwar un se prasann nahi; aur ve sab manushyon ka virodh karte hain.

16 Aur ve anyajatiyon se un ke uddhaar ke liye batein karne se hamein rokte hain, ki sada apne
papon ka napuaa bharte rahein; par un par bhayanak prakop aa pahuncha hai.

17 He bhaiyon, jab ham thodi der ke liye man mein nahi varan pragat mein tum se alag ho gaye the,
to ham ne badi lalsa ke saath tumhara munh dekhne ke liye aur bhi adhik yatn kiya.

18 Isliye ham ne (arthaat mujh Paulus ne) ek baar nahi, varan do baar tumhare paas aana chaha,
parantu Shaitan hamein roke raha.

19 Bhala hamari aasha, ya aanand ya badai ka mukut kya hai? Kya hamare Prabhu Yeshu ke
sammukh uske aane ke samay tum hi na hoge?

20 Hamari badai aur aanand tum hi ho.



1 Thessalonians 31 thissaluneekiyon 3

1 Isliye jab ham se aur bhi na raha gaya, to ham ne yah thahraya ki ethens mein akele rah jayen.

2 Aur ham ne teemuthiyus ko jo Masih ke susmachaar mein hamara bhai, aur Parmeshwar ka sevak
hai, isliye bheja, ki vah tumhein sthir kare; aur tumhare vishwaas ke vishay mein tumhein
samjhaye.

3 Ki koi in kleshon ke karan dagamga na jaye; kyonki tum aap jante ho, ki ham in hi ke liye
thahraye gaye hain.

4 Kyonki pahile bhi, jab ham tumhare yahan the, to tum se kaha karte the, ki hamein klesh uthane
padenge, aur aisa hi huaa hai, aur tum jante bhi ho.

5 Is karan jab mujh se aur na raha gaya, to tumhare vishwaas ka haal janne ke liye bheja, ki kahi aisa
na ho, ki pareeksha karne vale ne tumhari pareeksha ki ho, aur hamara parishram vyarth ho
gaya ho.

6 Paraabhi teemuthiyus ne jo tumhare paas se hamare yahan aakar tumhare vishwaas aur prem ka
susmachaar sunaya aur is baat ko bhi sunaya, ki tum sada prem ke saath hamein smaran karte
ho, aur hamare dekhne ki lalsa rakhte ho, jaisa ham bhi tumhein dekhne ki.

7 Isliye he bhaiyon, ham ne apni sari saketi aur klesh mein tumhare vishwaas se tumhare vishay
mein shanti pai.

8 Kyonki ab yadi tum Prabhu mein sthir raho to ham jeevit hain.

9 Aur jaisa aanand hamein tumhare karan apne Parmeshwar ke samhane hai, uske badle tumhare
vishay mein ham kis reeti se Parmeshwar ka dhanyavaad karein?

10 Ham raat din bahut hi prarthana karte rahte hain, ki tumhara munh dekhein, aur tumhare
vishwaas ki ghati poori karein.

11 Ab hamara Parmeshwar aur pita aap hi aur hamara Prabhu Yeshu, tumhare yahan aane ke liye
hamari aguvai kare.

12 Aur Prabhu aisa kare, ki jaisa ham tum se prem rakhte hain; vaisa hi tumhara prem bhi aapas
mein, aur sab manushyon ke saath badhe, aur unnati karta jaye.

13 Taki vah tumhare manon ko aisa sthir kare, ki jab hamara Prabhu Yeshu apne sab pavitra logon
ke saath aaye, to ve hamare Parmeshwar aur pita ke samhane pavitrata mein nirdosh thahrein.



1 Thessalonians 41 thissaluneekiyon 4

1 Nidaan, he bhaiyon, ham tum se binti karte hain, aur tumhein Prabhu Yeshu mein samjhate hain,
ki jaise tum ne ham se yogya chaal chalna, aur Parmeshwar ko prasann karna seekha hai, aur
jaisa tum chalte bhi ho, vaise hi aur bhi badhte jao.

2 Kyonki tum jante ho, ki ham ne Prabhu Yeshu ki or se tumhein kaun kaun si aagya pahunchai.

3 Kyonki Parmeshwar ki ichchha yah hai, ki tum pavitra bano: arthaat vyabhichaar se bache raho.

4 Aur tum mein se har ek pavitrata aur aadar ke saath apne patra ko praapt karna jane.

5 Aur yah kaam abhilasha se nahi, aur na un jatiyon ki nai, jo Parmeshwar ko nahi janti.

6 Ki is baat mein koi apne bhai ko na thage, aur na us par daanv chalaye, kyonki Prabhu in sab
baton ka palta lene vala hai; jaisa ki ham ne pahile tum se kaha, aur chitaya bhi tha.

7 Kyonki Parmeshwar ne hamein ashuddh hone ke liye nahi, parantu pavitra hone ke liye bulaya
hai.

8 Is karan jo tuchchh janta hai, vah manushya ko nahi, parantu Parmeshwar ko tuchchh janta hai,
jo apna pavitra aatma tumhein deta hai.

9 Kintu bhaichare ki preeti ke vishay mein yah avashya nahi, ki main tumhare paas kuchh likhun;
kyonki aapas mein prem rakhna tum ne aap hi Parmeshwar se seekha hai.

10 Aur sare makiduniya ke sab bhaiyon ke saath aisa karte bhi ho, par he bhaiyon, ham tumhein
samjhate hain, ki aur bhi badhte jao.

11 Aur jaisi ham ne tumhein aagya di, vaise hi chupchaap rahne aur apna apna kaam kaaj karne, aur
apne apne hathon se kamane ka prayatn karo.

12 Ki bahar valon ke saath sabhyata se bartaav karo, aur tumhein kisi vastu ki ghati na ho.

13 He bhaiyon, ham nahi chahte, ki tum unke vishay mein jo sote hain, agyaan raho; aisa na ho, ki
tum auron ki nai shok karo jinhein aasha nahi.

14 Kyonki yadi ham prateeti karte hain, ki Yeshu mara, aur ji bhi utha, to vaise hi Parmeshwar
unhein bhi jo Yeshu mein so gaye hain, usi ke saath le aayega.

15 Kyonki ham Prabhu ke vachan ke anusaar tum se yah kahte hain, ki ham jo jeevit hain, aur
Prabhu ke aane tak bache rahenge to soye huon se kabhi aage na badhenge.

16 Kyonki Prabhu aap hi swarg se utrega; us samay lalkaar, aur pradhaan doot ka shabd sunai dega,
aur Parmeshwar ki turhi phoonki jayegi, aur jo Masih mein mare hain, ve pahile ji uthenge.

17 Tab ham jo jeevit aur bache rahenge, un ke saath badlon par utha liye jayenge, ki hava mein
Prabhu se milein, aur is reeti se ham sada Prabhu ke saath rahenge.



18 So in baton se ek doosre ko shanti diya karo.

1 Par he bhaiyo, iska prayojan nahi, ki samyon aur kalon ke vishay mein tumhare paas kuchh likha
jaye.

2 Kyonki tum aap theek jante ho ki jaisa raat ko chor aata hai, vaisa hi Prabhu ka din aane vala hai.

3 Jab log kahte honge, ki kushal hai, aur kuchh bhay nahi, to un par ekayek vinaash aa padega, jis
prakaar garbhavti par peeda; aur ve kisi reeti se bachenge.

4 Par he bhaiyon, tum to andhakaar mein nahi ho, ki vah din tum par chor ki nai aa pade.

5 Kyonki tum sab jyoti ki santaan, aur din ki santaan ho, ham na raat ke hain, na andhakaar ke
hain.

6 Isliye ham auron ki nai sote na rahein, par jagte aur savdhaan rahein.

7 Kyonki jo sote hain, ve raat hi ko sote hain, aur jo matvale hote hain, ve raat hi ko matvale hote
hain.

8 Par ham to din ke hain, vishwaas aur prem ki jhilam pahinkar aur uddhaar ki aasha ka top pahin
kar savdhaan rahein.

9 Kyonki Parmeshwar ne hamein krodh ke liye nahi, parantu isliye thahraya ki ham apne Prabhu
Yeshu Masih ke dwara uddhaar praapt karein.

10 Vah hamare liye is karan mara, ki ham chahe jagte hon, chahe sote hon: sab milkar usi ke saath
jeeyen.

11 Is karan ek doosre ko shanti do, aur ek doosre ki unnati ke karan bano, nidaan, tum aisa karte
bhi ho.

12 Aur he bhaiyon, ham tum se binti karte hain, ki jo tum mein parishram karte hain, aur Prabhu
mein tumhare aguve hain, aur tumhein shiksha dete hain, unhein mano.

13 Aur un ke kaam ke karan prem ke saath un ko bahut hi aadar ke yogya samjho: aapas mein mel-
milaap se raho.

14 Aur he bhaiyon, ham tumhein samjhate hain, ki jo theek chaal nahi chalte, un ko samjhao,
kayron ko dhadhas do, nirbalon ko sambhalo, sab ki or sahansheelta dikhao.

15 Savdhaan! Koi kisi se burai ke badle burai na kare; par sada bhalai karne par tatpar raho aapas
mein aur sab se bhi bhalai hi ki cheshta karo.

16 Sada aanandit raho.

17 Nirantar prarthana me lage raho.



18 Har baat mein dhanyavaad karo: kyonki tumhare liye Masih Yeshu mein Parmeshwar ki yahi
ichchha hai.

19 Aatma ko na bujhao.

20 Bhavishyadwaniyon ko tuchchh na jano.

21 Sab baton ko parkho: jo achchhi hai use pakde raho.

22 Sab prakaar ki burai se bache raho.

23 Shanti ka Parmeshwar aap hi tumhein poori reeti se pavitra kare; aur tumhari aatma aur praan
aur deh hamare Prabhu Yeshu Masih ke aane tak poore poore aur nirdosh surakshit rahein.

24 Tumhara bulane vala sachcha hai, aur vah aisa hi karega.

25 He bhaiyon, hamare liye prarthana karo.

26 Sab bhaiyon ko pavitra chumban se namaskaar karo.

27 Main tumhein Prabhu ki shapath deta hoon, ki yah patri sab bhaiyon ko padhkar sunai jaye.

28 Hamare Prabhu Yeshu Masih ka anugrah tum par hota rahe.

